Os condes de Aldán pretenden restaurar o señorío feudal no Morrazo

A usurpación de montes comunais e a súa recalificación, claves para a especulación urbanística.

A familia que detenta o título do condado de Aldán reclama propiedades no Morrazo empregando un mapa do século XVIII. Ademais, unha empresa súa e a familia do modisto Adolfo Domínguez pretenden a recalificación de varios millóns de metros cadrados na comarca, así como tirar tallada da ampliación ata Aldán do corredor do Morrazo.

En 1968 o conde aproveitou unha sentencia xudicial ambigua para quedar con ducias de hectáreas da comunidade de montes de Aldán e hoxe quere que o concello llas recalifique para construír vivendas. En Bueu, en tempos non o conseguiu, e agora, coa inhibición do concello e a cooperación da Xunta, trata de apropiarse de distintos montes en man común e, igualmente, pretende unha recalificación para a que o concello xa manifestou disposición.

O condado de Aldán emprega varias sociedades para as súas operacións: Promocións e Madeiras Lago Rey, S.L., unha compañía cun capital social de 300.506 euros dedicada á adquisición, compravenda, promoción e explotación de bens mobles e inmobles, e Tempo Libre e Ocio 2000, S.L., coas mesmas actividades e administrador: Xan Lago Pérez, pertencente á familia do condado de Aldán. Tamén forman parte deste tecido empresarial Cabo Home do Morrazo, S.L., Souto da Rúa, S.L., Aires do Morrazo, S.L. e Aluguer Borrallido, S.L., todas elas dedicadas a actividades inmobiliarias.

Madeiras Lago Rey non deixou ver as súas pretensións urbanísticas ata pouco despois do PP chegar ao poder municipal en Cangas, Bueu e Moaña en 1999.

Ata entón calquera posibilidade de recalificar os terreos enriba da praia de Menduíña en Aldán ou en Bueu eran case imposibeis. Cos populares no poder as cousas eran distintas. Ademais, o avogado da compañía é o ex concelleiro do PP Antonio Acuña.

Xenerosidade de Madeiras Lago

Madeiras Lago Rey non só tiña boas relacións co PP, senón que, para construír unha planta empacadora de lixo, vendeulle ao concello de Cangas, para cederlle á Mancomunidade do Morrazo -controlada polo PP- unha extensión de terreo duns 50.000 metros cadrados a un prezo de catro céntimos de euro o metro cadrado, nunha zona que reclama a comunidade de montes de Bueu como propia por usala a veciñanza da Portela desde sempre e por ser obxecto dun expediente de clasificación do monte veciñal sen concluír, que ademais leva un atraso de sete anos.

Madeiras Lago Rey foi igualmente xenerosa cuns terreos que non eran seus e que tamén disputan os veciños. Así, vai venderlle aos concellos de Cangas e Bueu, presumibelmente a un prezo arranxado, 1.400.000 metros cadrados nos montes que reclaman os comuneiros do Morrazo, nos que se situará un parque empresarial da Zona Franca de Vigo e que, unha vez urbanizados venderanse a uns 54 euros o metro cadrado, como acostuma a facer a Zona Franca.

A dadivosidade de Madeiras Lago Rey representa un intento de xustificar recalificacións tanto en Cangas como en Bueu, sobre todo neste último concello, ao producirse a operación sobre uns terreos que están pendentes dun preito contencioso administrativo. "¿Para que tanta xenerosidade para conseguir a recalificación duns terreos?", pregúntase a veciñanza de Bueu en referencia a Madeiras Lago Rey.

Porque non lle importa regalar terreos que non son seus e logo vaille tirar moito beneficio ás restantes fincas", resposta.

Outra xunta xestora de monte mancomunado, está en Beluso, Concello de Bueu, comezou en 1995 a tramitación dun expediende de clasificación para que se inscribise rexistralmente a propiedae dos terreos que empregan os veciños desde tempo inmemorial, titularidade rexistrada a nome do Concello de Bueu. Aínda que o proceso está en marcha, o condado tamén ambiciona estes terreos e pretende a súa urbanización.

No expediente tramitado polos comuneiros, o Xurado Provincial de Clasificación do Monte Comual (organismo dependente da Xunta), en lugar de resolver no prazo de un ano, como esixe a leí, demorou o proceso máis de sete anos. No ínterim chegáronse a anotar preventivamente os terreos no Rexistro da Propiedade como de titularidade veciñal de Beluso, pero cinco anos despois de comezar o proceso e no momento no que estaba a piques de concluír, produciuse unha alegación por parte de Madeiras Lago Rey. Entón, a administración autonómica retrotraeu o proceso á situación inicial para tentar anular a anotación preventiva da titularidade a nome dos comuneiros. Ese comportamento do Xurado Provincial valeulle un contencioso por parte dos veciños.

No procedemento xudicial contra o Xurado Provincial, cando o xuíz llo notificou ao concello, este non se personou nin alegou na defensa duns terreos que figuran no inventario municipal de bens e están rexistrados ao seu nome. A inhibición só favorece a Madeiras Lago Rey.

Pese a estar en litixio estes terreos, Madeiras Lago Rey aproveitou a redacción do plan xeral de ordenación urbana de Bueu para presentar unha alegación para solicitar a recalificación dun 800.000 metros en Beluso. A pretensión da compañía do condado de Aldán é declarar edificábeis os terreos nun 0,45%. Se se aproba esta operación, Madeiras Lago Rey podería vender os solares a un prezo de arredor de 60 euros o metro. A cambio, Madeiras Lago "cede" 100 metros na zona de protección de costas.

O alcalde de Bueu, Tomas Barreiro, e o concelleiro de Urbanismo desa localidade, Santiago Barros, aínda que saben que hai un litixio que afecta a eses montes, xa manifestaron a boa disposición do concello para asinar un convenio urbanístico con Xan Lago Pérez. Pouco lles importa aos edís a posibilidade de cometer unha ilegalidade ao renunciar á defensa da titularidade municipal ou veciñal.

Parte importante dos terreos en litixio están protexidos polas normativas municipais de Cangas e Bueu por seren monte poboado de extensas masas arboradas. A recalificación é de dubidosa legalidade ao aplicar a vixente Ley do Solo de Galiza.

En Beluso, un tercio dos terreos que o condado di que son seus son fincas de traballo agrícola e montes de titularidade particular, así como zonas de vivendas.

A estratexia do condado é delimitar territorio mediante sinais de pintura sobre o terreo ou sobre plano baseándose nun mapa do século XVIII. De todos xeitos, non fai fincapé nos terreos que contan con usuario, senón que tén os ollos postos no monte comunal, onde a oposición a estas manobras sería menor. O condado xa empregou con éxito esta táctica en Cangas.

Cen hectáreas en Aldán

En Aldán, Madeiras Lago Rey, destas do ganchete de Ayala 24, S.A., propiedade da familia de Adolfo Domínguez, pretende a recalificación dunha extensa zona que podería aproximarse ao millón de metros cadrados enriba da praia de Menduíña, lindando con Beluso, en Bueu. Aproveitando os traballos de redacción do plano xeral de Cangas, a irmá do modisto -que está enfrontado á súa familia e non participa no negocio-, Xosefina Domínguez Fernández, solicitou unha entrevista ao alcalde, o popular Henrique Sotelo, para chegar a un acordo que urbanice a zona.

Cando se declarou unha zona do Morrazo como espacio natural para incorporalo á Rede Natura 2000 da Unión Europea, a Xunta tivo bo coidado de non incluír estes terreos en Aldán, a pesar de que presentan as mesmas condicións naturais e xeográficas que o resto da costa de Beluso, incluída dentro do Espacio Natural de Cabo Udra.

Nos documentos presentados por Ayala 24, indícase que esta compañía é propietaria de 17 hectáreas de terreo en Menduíña e se ben inicialmente produciuse un conflicto de propiedade entre Madeiras Lago e Ayala 24, agora parece resolto.

Os Domínguez comezaron a mercar terreos en Aldán con anticipación e pagaron ben. As fincas adquiridas a penas tiñan valor porque non eran edificábeis e non se prevía que ningún conceIlo se atrevese a recalificar unha zona como aquela. Se Henrique Sotelo, natural de Aldán, accede a cambiar a calificación urbanística da zona, tanto Madeiras Lago Rey como Ayala 24 conseguirán beneficios suculentos. 

Reclamacións comunais

O condado de Aldán actúa de forma diferente no concello de Cangas que no de Bueu porque o proceso nos dous municipios foi diferente. Historicamente e en virtude da desamortización de Mendizábal, desde 1861 os terreos comunais figuraron nos inventarios de bens municipais de Bueu e Cangas.

A situación cambiou en 1949, cando o condado de Aldán pretendeu apropiarse dos montes comunais en Bueu e Cangas. Mentres en Bueu o alcalde non llo permitiu e, en virtude dunha lei da dictadura, incluíu os montes no catálogo municipal e asentounos no Rexistro da propiedade, o rexedor de Cangas comezou un preito. O litixio concluíu en 1968, cando o Tribunal Supremo emitiu unha sentencia ambigua que afirma que "os montes non son municipais". Aínda que o fallo non afirmaba que fosen do condado e tampouco negaba a titularidade veciñal, o condado aproveita a falta de estructuración social para apropiarse dos terreos en Aldán.

Durante anos a parroquia de Aldán non se atreveu a tusir ao condado, pero recentemente comezaron a aparecer grupos veciñais que pretenden reclamar o que consideran seu. Así, un colectivo ten a intención de recuperar a titularidade, aínda que temen que de novo o xurado provincial actúe con parcialidade para atrasar o proceso e que mentres tanto Madeiras Lago Rei poda urbanizar e vender eses terreos.
A ampliación ata Aldán do corredor do Morrazo
beneficia o condado e aos Domínguez

Cando a familia Domínguez comezou a mercar terreos en Aldán ata atesourar 17 hectáreas, a Consellería de Obras Públicas aínda non tiña en proxecto a construcción dun vial de penetración de alta capacidade no Morrazo. Posteriomente, unha vez que se propuxo a súa construcción, publicamente Cuíña dixo que chegaba ata o alto da Portela, no concello de Bueu. Con todo, a súa execución quedou en suspenso porque os gobernos progresistas de coalición en Cangas, Moaña e Bueu pretendían modificar esa infraestructura porque non articulaba a comarca.

As cousas cambiaron en 1999, cando nas eleccións municipais o PP conseguiu as alcaldías de Moaña, Cangas e Bueu. Entón, Xosé Cuíña puxo de novo en marcha o seu proxecto.

Inicialmente, o chamado corredor do Morrazo partía en Rande e concluía no Alto da Portela, no concello de Bueu, dando servicio á zona do Hío, que soporta intenso tránsito no verán. Pero cando se presentou o proxecto definitivo, Cuíña anunciou un cambio e dixo que en lugar de chegar ata o Hío, iría ata Aldán, case ao pé de Menduíña, onde están os terreos que pretenden urbanizar Madeiras Lago Rey e Ayala 24, nunha zona lindante coa que disputa Madeiras Lago Rey en Beluso e que tamén quere urbanizar. Dáse a coincidencia, ademais, de que o anuncio do conselleiro coincidiu temporalmente coas primeiras iniciativas para promover a urbanización en Aldán.

O corredor do Morrazo ata Aldán non é máis que a vía que vai levar aos turistas a esa privilexiada ría e o beneficio maior vai ser para Madeiras Lago Rey e para Ayala 24, que non só conseguirán beneficiarse da urbanización da zona, senón que poderán vender os terreos a maior prezo dado que agora chegará unha estrada de gran capacidade que inicialmente non estaba proxectada.

Os quince quilómetros de corredor e os cinco de vía rápida costarán 57 millóns de euros (9.491 millóns de pesetas) ao pecunio público. A Consellería de Política Territorial conta con comezar as obras no mes de outubro e concluilas nun prazo de 36 meses.

